
卷五十一�偈

攝山偈〈（並序）〉

甲寅正月三日，辰霽，登攝山頂焉，蓋至攝山之二日也。寺僧戒凡者，猶夫僧耳，予未

之與語也。頃之，予從壁弄中望江，聞其語音，識其為江右人。問其郡，曰吉安。其邑，

曰永豐。始問其姓，乃曰鍾氏，為恭湣公同四代孫。蓋予先世亦吉永豐人也。時同遊者

為新安吳康虞惟明、閩商孟和家梅、林茂之古度、弟居易快、僧無息。

茂之忽從柱上見聯句云：「暮鼓辰鍾，驚惺河山名利客；經聲佛號，喚回苦海夢迷人。」

與予姓名點畫波撇絲毫不差。蓋鍾鼓之「鍾」作「鍾」，驚醒之「醒」作「惺」，神或

告之矣。相與驚心動骨，爰書其事，係之以偈。仍書一卷，孟和為圖，命凡公藏之山中，

作異日一段公案。而胡彭舉宗仁聞其事，為予寫此卷。詩自《疊浪岩》以下皆是日作，

而先一日有《攝山道中》及《明月台》《白鹿泉》三詩，並同遊者題詠，皆書左方。偈

曰：

千錯萬錯，兩字偏錯。

千錯萬錯，兩字不錯。

我名我姓，明明道破。

我面我目，頭頭借過。

戲為達觀和尚下火偈，拈其語為起句

世法如此，久住何為？

咄自了漢，爾來為誰？

靡寄不付，靡去不辭。

三負逋二，舍宅他之。

僉雲勇決，撒手當機。

懷寶走疾，遲則或知。

漸遠安步，諒莫我追。

添薪揚燼，一夥鈍師。

厥有憨公，名憨則宜。

幸無明眼，質此頭皮。

牢籠一世，宵遁盡歸。

冤頭債主，對面難欺。

賊後安弓，我言似遲。

肯來明此，證佐在茲。

不然牛馬，多生無期。

灌灌告爾，是大慈悲。

〈（此偈似屬翻案，語近喝謗，然實悲其燈之不傳也。達師聞此，當為慟哭。示吳康虞

居士，轉致澹居、憨山二道人。）〉

內人吳氏血書普門品偈

心云何一，念云何力。

無限悲歡，在此一滴。

解瓔共誠，獻珠同疾。

〈（沈刻《隱秀軒集�文呂集》止此）〉

